Dim rhywbeth wnaeth pobl ei ddychmygu.
(Llythyr Paul at y Galatiaid_7)
Roedd gelynion Paul wedi bod yn tanseilio ei gymeriad a’i neges, ac roedd rhaid iddo amddiffyn ei hun. Roedd rhaid iddo bwysleisio mai nid celwydd na dychymyg oedd yr efengyl oedd o’n ei chyhoeddi.
11 Frodyr a chwiorydd, dw i eisiau i chi ddeall yn iawn mai dim rhywbeth wnaeth pobl ei ddychmygu ydy'r newyddion da yma dw i’n ei gyhoeddi. 12 Dim clywed y neges gan rywun arall wnes i, a wnaeth neb arall ei dysgu hi i mi; na, y Meseia Iesu ei hun ddangosodd i mi beth oedd y gwir. 
13 Mae’n siŵr eich bod chi wedi clywed beth roeddwn i’n ei wneud pan o'n i'n dilyn y grefydd Iddewig: roeddwn i’n erlid Cristnogion fel ffanatig, ac yn ceisio dinistrio eglwys Dduw. 14 Roeddwn i'n cymryd crefydd gymaint o ddifri, ac ymhell ar y blaen i eraill oedd yr un oed a mi. Roeddwn i ar dân dros ein traddodiadau Iddewig ni. 15 Ond roedd Duw wedi fy newis i cyn i mi gael fy ngeni, a buodd e’n anhygoel o garedig tuag ata i trwy fy ngalw i’w ddilyn. Gwelodd yn dda 16 i ddangos ei Fab i mi, er mwyn i mi fynd allan i gyhoeddi’r newyddion da amdano i bobl o genhedloedd eraill! 
      (Galatiaid 1:11-16)
Sut glywodd Paul neges yr efengyl?

Pa air mae o’n ddefnyddio i ddisgrifio ei hun pan oedd o’n erlid Cristnogion?

Be oedd yn oll-bwysig i Paul cyn iddo ddod wyneb yn wyneb â Iesu?


Un o’r traddodiadau Iddewig dan sylw oedd enwaedu (‘circumcision’ yn Saesneg). Mae’n dod ar dop rhestr Paul yn Philipiaid 3:5, ‘ Ces i fy enwaedu pan on i’n wythnos oed..’
Be ydy enwaedu? Defod Iddewig sy’n cael ei wneud 8 diwrnod ar ôl i fachgen bach gael ei eni. Mae’n driniaeth lawfeddygol sy’n golygu torri blaengroen (foreskin) pidyn (penis) y babi. Hon ydy’r ddefod bwysicaf i’r Iddew – hyd yn oed os nad ydy’r teulu yn mynychu’r synagog yn rheolaidd nac yn ymarfer y ffydd Iddewig mae’r mwyafrif llethol o Iddewon yn cyflawni defod enwaediad.*
Pryd ddewisodd Duw Paul i wneud y gwaith o gyhoeddi efengyl Iesu Grist?


I pa genedl oedd Paul yn perthyn?


I bwy yn bennaf oedd Paul i fod i gyhoeddi’r newyddion da am Iesu?


Roedd Duw wedi paratoi Paul ar gyfer y gwaith oedd o’i flaen heb yn wybod iddo. Roedd yna bwrpas i fywyd Paul o’r cychwyn. Derbyniodd addysg penigamp. Roedd o’n deall ysgrythurau’r Iddewon (sef yr Hen Destament) ac roedd o’n hyderus yn ei ddealltwriaeth o draddodiadau Iddewig. Hefyd, roedd o’n gallu siarad Groeg yn rhugl am ei fod wedi ei fagu yn Tarsus, ac roedd ganddo orwelion eang o’r byd am ei fod yn ddinesydd Rhufeinig. Pan ddaeth Saul wyneb yn wyneb â’r Crist byw roedd y newid yn CHWYLDROADOL! Roedd o’n gallu defnyddio ei holl brofiadau i siarad ag Iddewon oedd wedi dod i gredu yn Iesu.  Ac am ei fod yn siarad Groeg, roedd o’n gallu siarad â phobl oedd ddim yn Iddewon hefyd, a mynd ar deithiau i wlad Groeg i gyhoeddi’r efengyl yno.

